
NAMMINERSORLUTIK OQARTUSSAT / GRØNLANDS SELVSTYRE / GOVERNMENT OF GREENLAND 

Aalisarnermut, Piniarnermut Nunalerinermullu Naalakkersuisoq  
Medlem af Naalakkersuisut for Fiskeri, Fangst & Landbrug 
Minister of Fisheries, Hunting & Agriculture 
 

Hr. Inatsisartunut ilaasortaq Hans Enoksen, Siumut 
MAANI 

Naalakkersuisunut apeqqut: Upernavimmi qilalugartassat qernertat ukioq 
2009-2010-mut pisassiinerit nungoreersimavaat tamannalu pillugu Naalak-
kersuisut pisassiinissamik pilersaaruteqarnersut apeqqut nr. 94-imut akis-
sut. 

Naalakkersuisoqarfimma ulloq 5. oktober 2009-mi Upernavimmi qilalugartassat 
qernertat ukioq 2009-2010-miut nungunneqareersimammata piniartut saniatigut  
pisassinneqarnissaannik Naalakkersuisut pilersaaruteqarnersut apeqqutigisat 
tiguaa. 
 
1) Upernavimmi ukiunut 2009-2010-mut qernertanik qilalugartassiissutit 
nungunneqareersimapput. Naalakkersuisut piniartunut saniatigut pisassiinissamik 
pilersaaruteqarpat? 
 
1-imut) Naalakkersuisut ulloq 13. august pisassiissutinut uumassusilinnik misissui-
sut kaammattuutaannut naleqquttumik ukiunut pingasunut pilersaarut akuersissuti-
gaat. Ukiunut pingasunut pilersaaruteqarneq makkunuunatigut iluaqutaassaaq: 1) 
pisassiissutit piujuartitsinissamik tunngaveqanngitsut kingunerisaannik CITES-ip 
aamma EU-p ataaniittunut eqqussuinermut annissuinermullu killilersuutaasinnaa-
sut annikillisinneqarnissaannut, 2) piniartut pisarineqartussatut naatsorsuutigine-
qartunut piniarnerminnik naleqqussaanissaannut pisariaqassappallu allatut iserti-
tassarsiorsinnaanissaannut, 3) pisortat aqutsineranni allaffissornikkut suliassat 
annikillisinneqarnissaannut taamaalilluni nukissat aningaasartuutaavallaanngitsu-
mik atorneqarsinnaaqqullugit. 
 
Nunatsinni pisassiissutit aalajangersarneqartarnerannut isumaqatigiissutit pingasut 
naligiimmik pingaartinneqartut siunnersuinerillu/ilisimasallu tunngaviusarput. 
  
a) Nunat tamalaat isumaqatigiissutaat 
Kalaallit Nunaata nunat tamalaat isumaqatigiissutaat akuerinikuuai soorlu 
Uumassusillit assigiinngiiaartuunissaat pillugu isumaqatigiissut (CBD) aamma 
Washingtonimi isumaqatigiissut (CITES), pinngortitap illersorneqarnissaa pillugu 
pisussaaffinnik, uumassusillit assigiinngiiaartuunerata attatiinnarneqarnissaanik 
aamma pinngortitami nukissanik iluaquteqarnerup piujuartitsinissamik 
tunngaveqarnissaanik mianersortumillu tunngaveqarnissamut 
naapertuuttuunissaanik kinguneqartussat. 

b) Uumassusilinnik misissuisut siunnersuisarnerat 
Uumassusilinnut tunngatillugu siunnersuisuusarpoq Atlantikup Avannaani 
Miluumasut Imarmiut pillugit Ataatsimiititaliarsuup (NAMMCO) ilisimatuussutsimut 
ataatsimiititaliaata qilalukkat qernertat qaqortallu pillugit suleqatigiissitaata aamma 
JCNB-p ilisimatuussutsimut suleqatigiissitaata (SWG) akornanni ataatsimut 
suleqatigiissitaq (JWG). Pisassiissutit amerlassusiinut tunngavigineqartarput 
kalaallit/canadamiut qilalukkat qaqortanut-qernertanut ataatsimut 
ataatsimiititaliaannit, Joint Commission on Conservation and Management of 
Beluga and Narwhal (JCNB), taassuma maajimi 2008-mi ataatsimiinnerani 
siunnersuutigineqartut kingulliit tiguneqartut.  
 
c) Atuisut ilisimasaat 
Ukiut tamaasa piniartut pisatik PINIARNEQ-mut nalunaarutigisarpaat. Paasissutis-
sat tamakku pisortat ingerlatsineranni uumassusilinnik misissuisut sumiiffinni siun-
nersuisarfiginngisaanni pisassiissutit aalajangersarneqarnerannut, kommunit akor-
nanni pisassiissutit agguaanneqarnerannut, pisassiissutillu aalajangersarneqarne-
ranni, uumassusilinnik misissuisut kaammattuutaannut naapertuuttumut, piniartutut 
inuussutissarsiortut eqqarsaatigalugit qulakkeerinninnissamut atorneqartarput. 
 
Pisortat ingerlatsiveqarfiinut pisassiissutinik agguaassisarneq 
Pisortat ingerlatsiveqarfiinut pisassiissutinik agguaassisarnermut 
tunngavigineqartarput uumasoqatigiinnut naleqquttumik killiliisimaneq kiisalu 
piviusorsiortumik agguaassinissamut najoqqutassat. Agguaassinissamut 
najoqqutassani aallaavigineqartarput ukiuni 1993-imiit 2003-mut pisanik 
kisitsisitigut paasissutissat ukiumilu pisassiiviusumi tulliuttumi pisassiissutinit 
pisarineqarsimasut. Tamakku saniatigut annikinnerusunik 
iluarsiissuteqartoqartarpoq, isorliunerusut kommunillu angisuunik 
angallateqarfiunnginnerusut  amerlasuunillu inuussutissarsiutigalugu piniartortallit 
iluaqutissiniarlugit. Pisassiisarnermut siunnersuisoqatigiit tassaasut KNAPK, 
KANUKOKA, Aalisarnermut Piniarnermut Nunalerinermullu Aqutsisoqarfik aamma 
Aalisarnermut Piniarnermut Nunalerinermullu Naalakkersuisoqarfik tamakku 
saniatigut agguaassinermut iluarsiissuteqarsinnaapput, taamaalilluni taanna ukiumi 
pineqartumi nuna tamakkerlugu pisassiissutit amerlassusiannut 
naleqqussarneqarsinnaaqqullugu. Taamaalilluni agguaassisarnermut 
najoqqutassap nalilersoqqinnissaanut periarfissaqarpoq, tamannalumi aammattaaq 
Avannaani angalaninni kingullermi nalunaarutigisarpara. 
 
2008-09-mi pisassiissutinik saniatigut agguaassineq 
Naalakkersuisuusimasut ukiumut pisassiiviusumut 2008-09-mut qilalukkanik 
qaqortanik qernertanillu ilaatigut Upernavimmut saniatigut pisassiinissartik 
aalajangiussimavaat, taamaaliornikkut pisassiissutit 
marloriaatinngortinneqarsimallutik. Tamannalumi qilalukkanik qaqortanik pisassiis-
sutinik sippuerujussuarnermik kinguneqartussaavoq.  

Qilalukkat qaqortat: 

Pisortat inger-
latsiviat 

Pisat Pisassiissutit Saniatigut 
pisassiissutit 

Pisassiissutit 
sinneruttut 

Upernavik 150 56 50 -44 
 
Qialukkat qaqortat qernertallu illersorneqarnerat pillugu Namminersornerullutik 
Oqartussat nalunaarutaat nr. 2, 12. februar 2004-meersumi § 20 imm. 4 malillugu 
ukiumi siuliani pisassiissutinik sippuinerit pisortat ingerlatsiviini pineqartuni pisas-
siissutinit agguaassereernikkut ilanngaatigineqartassapput. Upernavimmi pisima-
sunut tunngatillugu Pisassiisarnermut siunnersuisoqatigiit naliliipput qilalukkanik 
qaqortanik qernertanillu piniarneq pingaaruteqarluinnartoq, taamalu annertutigisu-
nik ilanngaassisoqarnissaa ajoqutaasussaasoq. 
 
Paasissutissat siuliani allassimasut tunngavigalugit Naalakkersuisut taamaalillutik 
pilersaaruteqanngillat uumassusilinnik misissuisut siunnersuinerat saneqqutissal-
lugu imaluunniit pisassiissutinik agguaassineq aalajangiivigissallugu pisortat inger-
latsiviat allanit  salliutillugu allatut agguaassinissaminnik. 
 
Inussiarnersumik inuulluaqqusillunga 
 
 
 
Ane Hansen 
Aalisarnermut, Piniarnermut Nunalerinermullu Naalakkersuisoq 

